
Iraganeko hotsa berritzen 

Bihar kenduko dituzte Iruñeko katedraleko hamar ezkila, Herrialde Katalanetara eta Alemaniara eramango dituzte berritzeko

Egun hautsita dago ezkiletako bat, eta beren soinuaren %30 galdua dute beste batzuek

Iñigo Astiz - Iruñea 
Ezkilena zen denbora garai batean. Haiek ezartzen zuten noiz joan elizara, noiz etxera, noiz hilzorian zen norbaiti azken bisita egitera... Herritarren mezuak, sinismenak eta sentimendu kolektiboak bideratzen zituzten. Komunikazio tresna garrantzitsua izan dira denbora luzez, eta mendeak daramatzate haien mihiek hoska. Gizarte aldaketek, garapenak, ezkila dorreen mekanizazioak eta ezkila jotzaileen desagerpenak gutxitu egin dute gizartean duten garrantzia, baina hor daude oraindik. Zaharrago eta hondatuago. Ehunka urtean behin zaharberritu egin behar izaten dira, horregatik, eta horixe egingo dute Iruñeko Katedraleko kanpaiekin. Jatorrizko soinua berreskuratzeko lanak hasiko dituzte, horretarako. 

Bi ezkila dorre ditu Iruñeko Katedralak, Hegoaldekoa eta Iparraldekoa. Zazpi ezkila daude, batean, eta lau, bestean. Ez dituzte funtzio berak bi dorreek, gainera, eta ezkilek ere ez dituzte funtzio berak, aldatu egiten baita ezkila dagoen lekuaren arabera. Liturgiarako erabiltzen diren mekanizatutako kanpaiak daude hegoaldekoan, eta ospakizun handietan eskuz jotzen diren ezkila handiak iparraldekoan. Egun, baina, dorreetan diren 11 ezkilatatik 4 entzuten dira. Hegoaldeko dorreko hiru, eta iparraldeko bat.

Balio handiko ezkilak dira guztiak adituen ustez. Gabriela eta Maria izenekoak dira deigarrienak, zaharrena eta handiena direlako. 1519an egin zuten Gabriela, eta oso ezkila interesgarria dela diote adituek, zaharra delako, batetik, eta apaingarri interesgarriak dituelako, bestetik. Hondatua dago, egun, eta denbora da jotzen ez dela. Maria izenekoa da handiena. 10.000 kilo inguru dituela uste dute adituek, eta, diotenez, eskuz jotzen den neurri horretako bakarretarikoa da. 

Garai batean, ezkilen azpiko solairuan gela bat egoten zen, eta horra heltzen ziren ezkilen sokak; soka haiei tiraka eragiten zieten ezkila jotzaileek kanpaiei. Egun, egoera txarrean dago gela horretako lurra, baina hormetan oraindik idazki batzuk irakur daitezke, zenbaki batzuekin. Dirudienez, ezkila jotzaileentzako gida modukoa ziren idazki horiek, egunero egin beharreko ezkila jotzeetan nola jo behar zuten gogorarazteko. Egun, baina, kanpaiaren azpitik bertatik aritzen dira Iruñeko ezkila joleak. 
Bihar jaitsiko dituzte ezkilak 

Igandean izan zuten zaharberritu aurreko azken ezkila jotze nagusia. Guztiak jo zituzten, banan-banan, eta etorri ziren ehunka pertsonarentzako kanpai bakoitzaren ezaugarri eta funtzioak azaldu zituzten. Bihar ezkila dorretik jaitsiko dituzte, konpondu eta berritzera eramateko. Lehen aldiz izango dira lurrean duela bi eta lau mendez geroztik lurrik ukitu ez duten ezkilak, jendeak hurbiletik ikusteko moduan. 

Kanpaiei buruzko erakusketa bat ere jarriko dute orduan, eta igandera arte izango dira ikusgai ezkilekin batera. Astelehenean, eramango dituzte berrituko dituzten tailerretara. Herrialde Katalanetara eta Alemaniara eramango dituzte, eta 20 hilabetez izango dira kanpoan. Maria izenekoa izango da Iruñeko Katedraleko ezkila dorrean geldituko den bakarra, handiegia baita, jaitsi ahal izateko. Ezkila dorrean bertan garbitu eta konponduko dute. Gabriela izenekoak ere, arreta berezia beharko du urratuta dagoelako, eta Alemaniako enpresa batera eramango dute, halako konponketetan espezializatutako enpresa batera. 

Adituek diote ezkila jotzea mekanizatzeak ezkila asko hondatu dituela eta soinua ere aldatu egiten diela. Iruñean, kanpai batzuk baino ez daude mekanizatuta, halere, eta kanpai jotzaileak ere aritzen dira oraindik ospakizun handietan Maria izenekoa jotzen. Ezkilak, ordea, ez daude garai batean bezain zainduak, lehen, ezkila jotzaileak dorrearen ondoan bizi eta egunean hamabi bat aldiz jotzen baitzituzten kanpaiak. 

Mekanizaturiko lau kanpaietatik bitan mekanizazioa ez da izan zitekeen onena, gainera. Ez dago ezkila jotze tradizionalak jotzeko prestaturik, eta ez du eskuz jotzeko aukerarik uzten. Ezkilak zaharberritzearekin batera, mekanizazio sistema hori ere aldatzeko asmoa dute, horregatik, adituek. 

Denboraren poderioz ezkilean pilatzen den zikinkeria da, ordea, ezkilaren hotsaren etsairik ohikoena. Denboraren pasaera soilik aski da barrualdean hautsa eta zikinkeria pilatzeko, eta hegaztien zirinak hondatzen du batez ere kanpoaldetik. Zikinkeria hori kentzea ez da garbiketa estetiko hutsa, halere, adituen hitzetan, %30 murrizten baitu kanpaiaren durundia. Zaharberritzearen ondoren, orain baino ozenago, garbiago eta ederrago entzungo dira ezkilen hotsak Iruñean, adituek azaldu dutenez. Gainera, Gabriela izeneko ezkilak mendeak ditu urratua dela eta Iruñerrian bere jatorrizko hotsa entzun ez dela. 
Kolpez kolpe historia 

Kolpez kolpe idatzita dago ezkila bakoitzaren historia, eta bere marka uzten du kanpaietan Iruñea eta Iruñerrira zabaldutako gertakari bakoitzaren aldarriak. Gertakari bakoitzak ezkila jotze berezia du, eta, horregatik, kolpeen marka ere ezberdina da ezkilaren gune bakoitzean. Iruñekoek alde bat bestea baino erabiliagoa dute, adibidez, heriotzak adierazteko, ezkilaren alde bakarra jotzen delako, eta ospakizunak adierazteko, berriz, bi aldeak. 

Komunikazio tresna izateaz gain, musika tresna ere badira, gainera, ezkilak, eta nolabait ere afinatu egin behar izaten dira noizbehinka. Hainbat mendetan behin. Kanpandorre osoa da tresna, egia esan. Eraikinaren garaierak, ezkilen kokapenak eta haiek jotzeko elementu lagungarriek, denek perkusio instrumentu erraldoi bat osatzen dute. 

Iruñeko katedralaren aurrealdea zaharberritzen ari dira, eta lan horien barnean sartzen da ezkilekin egin beharrekoa; Caja Madrid fundazioak, Nafarroako Gobernuak, Iruñeko Udalak eta Iruñeko eta Tuterako Artzapepikutzak ordainduko ditu. 4.291.304 euroko aurrekontua dute lan guztiek. DVD bat eta liburuxka bat ere kaleratuko dituzte berrikuntza lanak bukatzean. 

 Sarean


Iruñeko eta beste hainbat lekutako kanpandorre, ezkila eta ezkila jotzaileez informazio gehiago http://campaners.com orrialdean 

'Gabriela'. 

Kanpandorreko ezkilarik zaharrena da. 1519an egin zuten, eta balio handiko kanpaia da, zaharra delako, batetik, baina baita tamainagatik, eta dituen apaingarriengatik ere. Urte luzez egon da urratuta, eta denbora da jotzen ez dela. Adituek diotenez, arraroa da, horregatik, ezkila gaur eguneraino heldu izana. Hotsik egiteko balio ez arren hor eduki dute, katedrala berritu zutenean urtu eta beste zerbaitetarako erabili beharrean. Nork egin zuen ez dakite, baina latinezko, gaztelaniazko eta frantsesezko inskripzioak dituenez, Frantziakoa izan zitekeela pentsatzen da. Egindako lana, behintzat, ezin finagoa dela diote adituek. Hau izango da, gainera, konponketak egin eta gero dorrez aldatuko den ezkila bakarra. Iparraldeko dorretik hegoaldekora eramango dute. 

'Maria'

Kanpandorreko ezkilarik handiena da, baita Euskal Herriko handienetarikoa ere. 10.000 bat kilo pisatzen ditu, eta egun, oraindik, ordutegiekin zer ikusirik izan gabe, ospakizunetarako bakarrik jotzen den neurri horretako kanpai gutxietariko bat. Eskuz jotzen da, eta hori ere ez da oso ohikoa halako tamainako ezkilekin. 1584an egin zuten, eta hainbat inskripzio luze ditu latinez idatzirik. Egilea ere aipatzen du haietako batek: «Omnes gente plavdite manibvs ivbilate deo in voce esvltationis qvoniam hoc cimbalvm factvm est ad honorem et gloriam dei petrvs devilla nveva mefecit ano dni 1584 die 15 septembris». Hau da: «Txalotu denek eskuez, eta laudatu zorion oihuz Jainkoa, zeinen ohoretan egin duen ezkila hau Hiriberriko Pedrok, jainkoaren 1584. urteko irailaren 15ean».  

Francesc Llop.

Ezkiletan aditua 

«Horrelako ezkilak inon ez dira Iruñean bezala jotzen”
Astiz - Iruñea 
Valentziako ezkila jotzaileen elkarteko burua da Francesc Llop (Valentzia, 1951) eta antropologiara, neurri batean, ezkilengatik iritsi zela onartu du. Berriki, Espainiako Kultura Ministerioak Espainiako katedralen ezkilen inguruko ikerketa proposatu dio, eta Iruñean berak zuzendu zuen, igandean, katedraleko ezkilekin hainbat lagunek eman zuten kontzertua. Dioenez, Iruñeko ezkila taldea berezia da oso, baina baita Iruñean jotzeko modua ere. Eta langintza hori babestu eta berreskuratzeko lanean ari da, aspaldi honetan. 

«Egun batez, ezkilak deskubritu nituen» dio, «eta orduan bestearengan pentsatu nuen. Bestea, batzuetan, arrotza da, baina orduan ohartu nintzen bestea, niretako, azken ezkila jotzaileak zirela». 70eko hamarkadan, ezkilak jotzeko sistema mekanizatu egin zen ia toki guztietan, eta orduan desagertu ziren, poliki bada ere, ezkila jotzaile gehienak. «Horrek eraman ninduen antropologiara. Zehazki, antropologia militantera: ez bakarrik aztertzera, baita berreskuratzera ere». 
Hark zuzendu du Iruñeko ezkilen zaharberritze lana. 
Badirudi ezkilak hondatzearen arrazoietako bat mekanizazioa eta ezkila jotzailea desagertu izana dela, ezta? 
Mekanizazioa batez ere, Iruñean, Maria ezkilaren ezkila jotzaileak bakarrik zeudelako. Gainontzekoa mekanizatuta zegoen, baina gaizki mekanizatuta, gainera, zazpi ezkiletatik bi bakarrik hornitu zituztelako mekanismo batez. Beraz, ezkila jotzaile horiei harrotasuna itzuli nahi diegu, eta ez bakarrik Maria jotzen duenari. Maria ezkila garrantzitsua da, baina ez dago bakarrik. Urte askotako hiriaren soinu paisaia osatu dute denen artean, eta ez bakarrik jaietarako. Ezkilek gizartearen sentimenduen transmisioa ziurtatu behar dute, hori da ezkilek duten etorkizuna. Eta hori ezin du makina batek egin. 
Zuek hori guztia aldatu nahi duzue orain. 
Ezkila jotzaileak komunitatearen sentimenduen bozeramaile lana egin behar du. 

Denbora da arazoa. Ezkila horiek urte asko dituzte. 
Bai, baina ondarea ez da iraganarekiko lotura. Etorkizunarekin atxikitzen gaituena ere bada. Gure seme-alaben ondarea da, eta guk utzi behar diegu, gure gurasoek utzi ziguten bezala. Orain, gizarte egozentriko honetan, askotan esaten da ondarea utzi zigutena dela. Ez, ondarea ondorengoei utzi behar dieguna da. Eta horretarako balioa eman behar diogu. Horrek ez du esan nahi errentagarritasuna atera behar diogula, ez. Beste begi batzuekin ikusi behar dugu. Ondarea da gizartearentzako esanahaia daukan hori. 
Erabilera garrantzitsua da, beraz? 
Noski. Eta baldin badago balioa ematen dion norbait, kontserbazioa ziurtatuta dago. Iruñeko katedraletan berotzen den motor bat dago. Eta hainbat urte eman ditu horrela. Inork ez dio garrantzirik eman. Hotsa isildu da, besterik ez. 
Hots tradizionalak berreskuratu behar direla esan izan duzu. Berreskuratu behar dira, beraz, aspaldiko ezkila soinuak? 
Entzuten erakutsi behar da. Ezkila jotzaile batek arrangura barreiatu nahi baldin badu, eta entzuten duenak hots zalapartarik besterik antzematen ez baldin badu, horrek ez du ezertarako balio. Hau da, erakutsi behar da jotzen, baina baita entzuten ere. Bisita gidatuak ere egin behar dira, erakusketak antolatu; hau da, gizarteak garrantzia eman behar dio horri. 
Komunikatzeko tresna ez ezik, instrumentuak ere badira, ezta? 
Hor dago zaharberritze honen interesa. Katedralaren aitzinaldea lehengoratzea erabaki zutenean, ez zuten bakarrik horretan pentsatu. Instrumentuen sonoritatea ere ontzat hartu, eta garrantzia eman zioten. Nik esango nuke Iruñeko Katedralean ez dagoela instrumentu bakarra, bi baizik: dorre bakoitza instrumentu bat da. Egia da bien arteko elkarrizketa dagoela: batek deitu eta besteak erantzun egiten du. 
Iruñean jotzeko modua berezia da? 
Inon ez dira neurri horretako ezkilak hemen bezala jotzen. Gironan (Katalunia) bada Maria ezkila baino txikiagoko bat, baina soka batekin jotzen dute. Hemen ezkilaren azpian sartzen dira. Hau da, jotzaileak instrumentuaren parte dira. Penduluaren erritmoarekin batera egin behar dute, hark eraman ez dezan. Beraz, jotzeko modu hori, eta barruan jartzeko modu hori, berezia da. 
Hori nahiko ezezaguna da. 
Gaur egun jendeak uste du ezkilek enbarazoa besterik ez dutela egiten, eta toki guztietan berdin jotzen dutela. Baina esan behar da ez dela enbarazua, ondarea dela, eta toki guztietan jotzen dutela ezberdin. Motorrak berdin jotzen du beti, baina eskuak ez. 
Zuen elkartearen ikerketa guztiak Interneten zabaltzen ari zarete. Zergatik sarea erabiltzeko gogo hori? 
Hasieran kultura aldizkariak egiten genituen. Bostehun ale kaleratu, ehun saldu, eta ez zegoen gainontzekoak saltzeko modurik. Eta, Internet deskubritu genuenean, ohartu ginen egunero bostehun bisitari inguru genituela. Hau da, egunero bisitatzen gaituztenak aldizkaria irakurtzen zutenak baino gehiago dira. 
